
MEMORIA DOS MEIGUIÑOS  
E OUTRAS COMPARSAS DA BISBARRA 

 

Augusto Parga 
 

Esta comparsa -Os Meiguiños de Fontán- tivo o seu xerme nun grupo 
de nenos de entre 10 e 14 anos, que empezamos a ensaiar no salón da ca-
sa dun deles, nas casas dos mariñeiros. Ensaiabamos cancións populares 
para poder cantalas no Entroido. 

Meu pai -Manuel Parga- enterouse ou alguén fíxollo saber e acabou 
reconvertendo este grupo nos Meiguiños. Ampliamos con nenas e con 
algún neno de Sada. Meu pai tiña experiencia porque viña de participar 
en Comparsas de Mera e de Lorbé (onde había moita tradición de com-
parsas). El facía as letras e o resto de pais colaboraron no vestiario, pa-
trocinadores, encarga de coplas, etc.  Dentro do repertorio destacaba un 
“desafío” entre nenos e nenas. Os ensaios eran [a esas alturas] no garaxe 
da casa de Oliva a da tenda de Fontán porque non había un local social 
para poder reunirnos, e creo que na actualidade o barrio sigue sen ter un 
local dese tipo, a pesar de todos os edificios construídos. Outros barrios 
si que o teñen, o que supón un agravio comparativo evidente. 

Naqueles tempos non tiñamos gaiteiros e tivemos que contratar un 
grupo de Betanzos para que nos acompañara. 

 Cando saímos foi unha sorpresa para todo o pobo e creo que tamén un 
motivo de orgullo, sobre todo naqueles tempos en que non había moitas 
iniciativas colectivas e veciñais, e menos de nenos. Chamáronnos de moi-
tos festivais e actos de Entroido, sendo o momento cume a nosa actua-
ción nun programa da TVG (neses momentos era difícil saír na tele, non 
tiñamos a saturación mediática actual). Os locais de hostalería reclama-
ban a nosa presenza e colaboraban a nivel de publicidade e invitacións. 
Despois de tres ou catro anos acabámolo deixando. 

Pasados uns anos sen haber nada, ocorréusenos a un grupo de amigos 
volver crear outra comparsa, que serían “Os Currantes”; gran parte deles 
víñamos dos Meiguiños pero houbo novas incorporacións. Unha diferen-
za notable coa outra comparsa eran os gaiteiros, que agora eran inte-
grantes da comparsa, que nos metéramos a aprender cando xurdiran Os 
Meiguiños (recordo que eu fun tocando a gaita pese a non dominala). Al-
gúns deles seguen tocando a día de hoxe. 

Os ensaios eran nun almacén no que adestraba o Club de Remo  
-"Mariñeiro"- de Fontán. Esta vez as letras fixémolas entre varios com-
pañeiros da comparsa. As paredes eran de madeira o que supoñía un pro-

blema para manter a privacidade das cancións. Esta comparsa fixérase 
famosa por una polémica co Alcalde daquel entón. Un día chegounos un 
recado por un emisario seu para pasar polo despacho da alcaldía. Cando 
chegamos alí, el tiña unha copia das nosas cancións e propúxonos facer 
cambios nas letras. Un dos cambios propostos era o trato de Usted cara o 
político Manuel Fraga, non lle parecía ben que o atuáramos. Se non cam-
biábamos as letras tiñamos prohibida a participación no concurso munici-
pal e quedabamos sen o premio en metálico que para nos era moi impor-
tante. Chegou o día do Festival e grazas ás presións do público asistente 
e o apoio do resto de comparsas puidemos subir a cantar pero sen recibir 
o premio en metálico. Un de nós foi o encargado de ler un texto antes de 
empezar a cantar, e co nerviosismo e deixándose levar polo público, nu-
nha Praza de San Roque que estaba ata os topes, acabou berrando 
“FÓRA MONCHO” (algo destacable aqueles anos en que os políticos 
non eran facilmente criticables a diferenza de hoxe). Recibíramos chama-
das da prensa para interesarse polo asunto, que consideraban un tema de 
evidente censura. 

Saímos dous ou tres anos e tamén acabamos por deixalo. Eses anos 
había comparsas en Lorbé, en Mera e en Oleiros. 

A día de hoxe na nosa comarca creo que só quedan Os Parados de Me-
ra, sen relevo xeracional, coñezo a algún deles e a pesar de que saíron 
estes últimos anos e levan décadas, non teñen moito futuro por cuestións 
de idade. 

